
					ఈ పుట అచ్చుదిద్దబడ్డది

రయమునఁ జని నీవు రామలక్ష్మణుల - భయదసాయకపరంపర లేసి చంపు

రణదక్షుఁడవు నీవు రణములోఁ దొల్లి - తృణలీల గెలిచి దేవేంద్రునిఁ గడిమి

నీ వేచి నడచిన నిఖిలలోకములు - భావించి నప్పుడె భస్మమై పోవు;




ఇంద్రజిత్తు హోమమును చేసి శస్త్రసమేతముగా రథమును బడయుట


నరు లెంతవారు? వానరు లెంతవారు? - పరికింప నీ" కని పల్కి వీడ్కొలుప

నెలమితోడన పురోహితునిఁ దోడ్కొనుచు - బొలుపారఁగా రణభూమి కేతెంచి5150

చెన్నొంద హోమంబు సేయంగఁ బూని - యున్నంతఁ బరిచారు లొగి వేగమునను

బరఁగంగ నరసి కపాలపత్రికలు - సొరిది నుక్కున నయినస్రుక్స్రువంబులును

శస్త్రంబులును దాటి సమిధలు రక్త - వస్త్రగంధాదులు వరుసఁ దెచ్చుటయు

రక్తాంబరంబులు రక్తమాల్యములు - రక్తగంధంబును రయ మొప్ప నతఁడు

ధరియించి మారణతంత్రమార్గమునఁ - బరువడిఁ దోమరప్రాసఖడ్గములు

సరిపరిధులు పెట్టి సప్రాణకృష్ణ - హరిణంబు మెడ యస్థి యది పుచ్చుకొనుచు

నక్తంచరాధీశునందనుం డెలమి - యుక్తక్రమంబున హోమంబు సేయఁ

దనరిన ధూమప్రదక్షిణశిఖల - ననలుండు వెలుఁగుచు నాహుతు కొనియె

జయనిమిత్తంబులు చాలఁ గల్గొనుచు - జయశీలుఁ డానిశాచరవీరుఁ డలరి

నియతిహోమము దీర్చి నిరుపమం బైన - హయచతుష్టయముతో నతిఘోరలీల
5160

నురుతరబాణాసనోజ్జ్వలం బగుచు - సురుచిరాలంకారశోభితం బగుచు

సరినొప్పుసింహార్ధచంద్రచిహ్నములు - బరఁగుచు వైడూర్యభాసురం బయిన

పడగచే నమరుచు బ్రహ్మాస్త్రరక్ష - నడరుచు నని నదృశ్యం బయియుండు

నట్టి యారథ మెక్కి యనికి నేగుచును - గట్టల్కఁ బల్కె రాక్షసు లెల్ల వినఁగ

“మిథ్యాతపస్వుల మీఱి సంగ్రామ - రథ్యఁ గూలుతు నేఁడు రామలక్ష్మణుల;

పగ దీర్చి మాతండ్రిఁ బఙ్క్తికంధరుని - విగతశోకునిఁ జేసి విజయ మే నిత్తు;

భానునందనముఖప్లవగవల్లభుల - నే నేఁడు సమయింతు నిమిషమాత్రమున;

మఱియుఁ దక్కినయట్టిమర్కటోత్తముల - నెఱయంగఁ జంపుదు నేఁ డాజిలోన

దెగువతో" ననుచు నదృశ్యుఁడై యచట - నొగి రాక్షసుల నేయుచున్న రాఘవులఁ

బొడఁగని భీకరభ్రుకుటియై విల్లు - వడి నెక్కువెట్టి దుర్వారవేగమునఁ
5170

బ్రళయకాలమునాఁడు బలువృష్టి గురియు - జలదంబువిధమున శరవృష్టి గురిసె;

గగనంబు నిండ నాఘనులు రాఘవులు - నొగి నేసి రలుకమై నుగ్రబాణములు

అమరారి యవి ద్రుంచి యమ్ములసోనఁ - దిమిరంబు పరగించె దిక్కులం దపుడు ;

పృథుచండకోదండభీకరధ్వనియు - రథనేమిరవమును రథతురంగములు

గొరిజలమ్రోఁతయు గుణమునిస్వనము - నరుదార జనియించు నతనిరూపంబు

వినఁ గానఁబడకుండ విస్మయం బంది - ఘనవీథిఁ బరికింపఁ గ్రమ్మఱ నతఁడు

"https://te.wikisource.org/w/index.php?title=పుట:Ranganatha_Ramayanamu.pdf/450&oldid=432137" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 23 ఫిబ్రవరి 2024న 07:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

